
Endalig frágreiðing á 
veg frá landsstýris­
málanevndini

Longri tíð 
at sleppa 
í ALS tá 
ein sjálvur 
sigur upp

Málið hevur verið fyri á 
landsstýrisfundi. Málið 
um, at broytingar skulu 
gerast í arbeiðsloysis­
skipanini.

Fyrst og fremst fara 
fólk at merkja, at tað fer 
at taka longri tíð at fáa 
útgjald úr ALS, tá ið tey 
sjálvi siga seg úr starvi.

-Vit mæla til, at bíðitíð­
in verður longd úr fýra til 
átta vikur, sigur Magni á 
Deild Olsen, stjóri í ALS.

Nógv vinna
Tað er meira ferð á í sam­
felagnum nú og fleiri 
arbeiðspláss eru at velja 
ímillum.

Tað hevur havt við 
sær, at hallið hjá ALS, sum 
var 28 milljónir í fjør verð­
ur um 1,5 milljónir krónur 
í ár.

Eginognin er helvtin 
av tí hon var, tá ið hon var 
størst, so í dag er hon 305 
milljónir krónur.

Aðrar broytingar verða 
eisini gjørdar. Til dømis er 
tað soleiðis, at hevur tú 
verið 648 dagar í skipanini 
seinastu trý árini, so 
noyðist tú úr skipanini.

Hetta verður nú broytt 
til, at tú kanst brúka fýra 
ár til hesar 648 dagarnar. 
Tað vil siga, at tað alla tíð­
ina fer at loysa seg at taka 
nakrar dagar, tá ið tað ber 
til, tí so kann ein vera fýra 
ár í skipanini

Starsvenjingin 
broytt
ALS hevur havt eina 
skipan, ahr fólk hava 
havt møguleika at fara í 
starvsvenjing í fimm mán­
aðir. Tað vil siga ein kann 
arbeiða men framvegis 
vera í skipanini.

Hendan starvstíðin 
verður stytt  niður í tveir 
mánaðir.

15 prosent av teimum, 
sum eru arbeiðsleys eru 
64,65 og 66 ár.

- Vit hava ikki nakran 
trupulleika við teimum 
ungu. tey fáa arbeiði, men 
tað eru meira tey eldru 
sum enda hjá okkum, sig­
ur Magni á Deild Olsen.

Gitingar
Fólk sum nærkast pen­
sjónsaldri hava viðhvørt 
valt at siga seg úr starvi 
og so vera í ALS seinastu 
tvey árini. Hetta verður 
truplari nú, eftir at 
karantenan er longd úr 
fýra uppí átta vikur.

Í dag eru 750 arbeiðs­
leys í ALS. 100 av teimum 
hava sagt upp sjálvi og 15 
prosent av teimum 750 er 
64, 65 ella 66 ár.

Broytingarnar hava 
verið fyri á landsstýris­
fundi og eru sendar til 
hoyringar. Broytingarnar 
koma fyri í Løgtingnum í 
vetur og ætlanin er,a t tær 
koma í gildi 1. januar 2015.

Í skrivandi løtu verður niður­
støða gjørd í landsstýris­
málanevndini í málinum 
um Jóhan Dahl, landsstýris­
mann, og fíggjarviðurskiftini 
hjá Strandferðsluni í 2013.

Nevndin sjálv skal so 
lesa og viðgera uppskotið 
til niðurstøðu áðrenn kann­
ingin verður latin Løgtingi­
num aftur. Málið tók seg upp 
í desember í fjør, tá ið tað 
vísti seg, at Strandferðslan 
fór at mangla pening fyri 
at fáa endarnar at hanga 
saman í 2013. Jóhan Dahl, 
landsstýrismaður, kom tá ið 
rættuligt politiskt illveður. 
Løgtingslimir funnust hvass­
liga at, at hann ikki hevði 
greitt Løgtinginum frá, 
hvussu álvarslig støðan var 
við Strandferðsluni. Sjálvur 
segði landsstýrismaðurin, at 
hann ikki hevði fingið vitan 
um støðuna fyrr enn heilt 
seint.

Hann tók eisini nakrar 
skjótar avgerðir. Stjórin á 

Strandferðsluni fór heim og 
ein grannskoðarafyritøka 
var sett at gjøgnumganga 
roknskapin hjá Strand­
ferðsluni. Hóast hesi tiltøk, 
so varð Jóhan Dahl kærdur 
til landsstýrismálanevndina 
av Høgna Hoyddal, Tjóðveldi 
og tað er har málið er um at 
verða liðugt viðgjørt í løtuni.'

Hvassar atfinningar
Beinanvegin táq ið grann­
skoðararnir høvdu hugt at 
roknskapinum komu teir við 
hvøssum atfinningum móti 
stovninum. Serliga vóru tað 
mannagongdir, sum grann­
skoðarin fanst at, men har 
var onki sum bendi á svik í 
sam-bandi við kanninganar. 
Grannskoðarin vísir á, 
at fyrst sjey mánaðirnar 
í fjør helt stovnurin 
fíggjarætlanina, men so fór 
at glíða. Og 9. oktober í fjør 
boðar Strandferðslan vinnu­
málaráðnum frá, at játtanin 
ikki fer at halda.

7. november og 10. 
desember boðar Strand­
ferðslan frá, at heldur ikki 
játtanin fyri tríggjar teir 
seinastu mánaðirnar í ári­
num heldur.

Var bangin fyri tí
Í februar segði landsstýris­
maðurin, at grannskoðara­
frágreiðingi vísir tað, sum 
hann alla tíðina hevur verið 
bangin fyri.

- Fíggjarstýringin hevur 
ikki verið nóg góð, og tað var 
júst tað, sum eg var bangin 
fyri, men vit gera hvat vit 
kunnu, so hetta verður rætt­
að, sum skjótast, segði lands­
stýrismaðurin, Jóhan Dahl.

Tað vísti seg tá, at Strand­
ferðslan hevði eitt hall uppá 
hálva fimtu milljón krónur. 
Hetta hóast tað seinni vísti 
seg, at lækkandi oljuprísirnir 
góvu Strandferðsluni spar­
ingar fyri meira enn seks 
milljónir krónur.

Løgtingsgrannskoðarar­

nir fóru gjøgnum máli og teir 
komu við einari hvassorða­
ðari átalu mótvegis lands­
stýrismanninum.

Tað er hendan frágreið­
ingin, sum førdi til, at málið 
endaði í landsstýrismála­
nevndini.

Ein stóra nøs
Sum málið liggur júst nú, 
bendir nógv á, at landsstýris­
maðurin fer at fáa ein stóra 
nøs frá landsstýrismála­
nevndini.

Onki bendir á, at lands­
stýrismaðurin hevur havt 
møguleika at gera nakað við 
málið, grundað á tær upp­
lýsingar hann fekk, fyrr enn 
í oktober og hann handlaði 
so nakrar vikur seinni,

Stjórin var sendur til hús 
og nýggjur stjóri er settur og 
tað sama er seinni hent við 
fíggjarleiðaranum, sum eisi­
ni var loystur úr starvi.

Í løtuni verður arbeitt við at skriva eina niðurstøðu 
eftir at landsstýrismálanevndin hevur kannað Jóhan 
Dahl, landsstýrismann og Strandferðsluni

ALS hevur ætlanir um 
broytingar, so skipan betur 
kann klára seg fíggjarliga


